
              Әдилә   белән горурланабыз.         Апаз урта мәктәбенең 7 нче  сыйныф укучысы Галәутдинова  Әдилә   -   спорт буенча   бик көчле кыз.  Бу уку елында гына   да   Әдилә,  районда призлы урыннар алып, өч  медал ь   иясе булды, ә барлык  медал ь ләре 20 гә    якын. 2015 - 2016  нчы уку елында көзге кросстан 2  урын, кул көрәшеннән 1 урын, ГТО  фестивалендә (4 баскыч) 1 урын  яулады. Без Әдилә белән бер  мәктәптә укуыбызга бик шатланабыз,  аннан үрнәк алабыз.                 Ленара Әхмәтова, 10 сыйныф.    

                   Язгы сынамышлар:�


Апрель артык җылы булса, май салкын, җилле булыр.


Апрельнең алтысында торна кычкырса, ел яхшыга килә.


Егерме өченче апрельдә иртә белән чык күп төшсә, кара-бодай уңар.


Яз көнендә урманда зәңгәр чәчәк күп булса, ашлыкны кырау алмас, карабодай бик уңар.


Кара каргалар ояга утырса, өч атнадан чәчүгә чыгарга кирәк.


Яз көне балык тотканда алабуга белән юрша күбрәк тотылса, бодай, арпа, арыш, борай уңар.

Күңелләрдә мәңге калсын кыңгыраулы �мәктәп еллары





Тукай исән





Зур тарихлы нәсел – ыруыбыз


Бездән соң да сүнмәс, югалмас.


Тарихтагы аның тирән эзен


Вакыт яңгырлары юалмас.





Халкым горур,әмма тәкәбберлек


Хас булмаган аңа һичкайчан.


Ир – егетләр яуда сынатмаган,


Хатын – кызлар булган оялчан.





Икеләтә арта горурлыгым


Милләттәшем Тукай булганга.


Кем сөенмәс, Тукай кебек кояш


Күк йөзендә балкып торганга?





Шагыйребез – дөньякүләм җәүһәр,


Һәр кешегә якын, кадерле.


Ел дәвамы матур гөлләр бизи


Бөек Тукай яткан каберне.





Әсәрләре буыннарга күчеп,


Йөрәкләрне дулкынландырыр.


Халык күңелендә алгы көнгә 


Өмет йолдызларын яндырыр.





Димәк, исән бөек шагыйребез,


Бирешмәгән явыз чирләргә,


Халык йөрәгендә яшәгәндә


Кем булдырыр аны җирләргә.


  


                          Йосыпова Кадрия,


                   Яңа Кишет төп гомуми белем 


                мәктәбенең 9  сыйныф укучысы

V Республикакүләм Габдулла Тукай укулары





Габдулла Тукайның 130 еллык юбилее уңаеннан, яшь буынга рухи-әхлакый тәрбия бирүдә әдипнең тормыш юлын өйрәнүне һәм иҗатын пропагандалау максатыннан, Россиядә Кино елы уңаеннан Татарстан Республикасы Мәгариф һәм фән министрлыгы, Г.Тукай әдәби музее, Арча муниципаль районы  Яңа Кырлай урта мәктәбе тарафыннан V Республикакүләм Габдулла Тукай укулары үткәрелде.Укулар быел Арча 3 нче башлангыч гомуми белем мәктәбе базасында узды.  


     Габдулла Тукай укуларында республика мәктәпләреннән   килгән 84 укучының эше тыңланды. Укучыларыбыз  5 төрле номинациядә үзләренең хезмәтләрен якладылар.  Габдулла Тукай укуларына килгән укучылар бөек Тукаебызның тормыш юлын, әдәби мирасын тирәнтен белүләрен, аны яратуларын расладылар. Бәяләгәндә эшнең фәннилеге, заман таләпләренә туры килүе, шул тема өстендә эшләүче галимнәрнең фикеренә таяну, эшләрнең җирле материалларга нигезләнгән булуы исәпкә алынды.  Татарстан Республикасы Мәгариф һәм фән министрлыгы вәкилләре, Казан (Идел буе) федераль университеты галимнәре, күренекле журналистлар, Казандагы Г.Тукай музее хезмәткәрләре катнашында төзелгән жюри укучыларның фәнни һәм иҗади эшләренә югары бәя бирде. “Г.Тукай әсәрләрен сәхнәләштерү” номинациясендә җиңүче укучыларыбызның эшләре дә тиешле бәяләрен алдылар. Укучыларга дипломнар һәм кыйммәтле бүләкләр тапшырылды. 





                                М. Р. Зарипова  ,


                              Яңа Кырлай урта  мәктәбенең


                   татар теле һәм әдәбияты укытучысы





 

















Апрель аенда истәлекле даталар





























       





12 апрель - Космонавтика көне





26 апрель - Татар халкының бөек шагыйре  Г.Тукайның  


тууына 130 ел


(1886-1913)

Бу санда


Без – Тукай якташлары!


Тукай премиясе лауреатлары


Укучылар иҗаты


Бөек шагыйребез Г.Тукайның тууына-130 ел


“Болгар радиосы”ның “Чәк-чәк шоу” иртәнге радиопроекты алып баручылары бездә кунакта!





































































































Бу санда:

Сәләтле яшьләребез үсә.


18 март  көнне  Өчиле  төп  гомуми  белем  мәктәбендә бөек татар шагыйре Г.Тукайның 130 еллыгына  багышланган   «Уйна гармун, моңлан  курай»  район иҗат  фестиваль –конкурсы  үтте. Әлеге  чараның төп максаты  укучыларны  Г.Тукай әсәрләрен  өйрәнүгә  җәлеп  итү, татар халык  җырларын  пропагандалау,  җыр –моңга  сәләте булган яшьләрне ачыклау,  осталыкларын үстерү, татар моңы аша укучыларга әхлак тәрбиясе бирү иде.  Фестиваль-конкурста  районыбызның  төрле  мәктәпләреннән  килгән  гармунчы, курайчы  укучыларыбыз  һәм  укытучылар  катнашты. Алар 


Г. Тукайның  “Туган тел”, “Туган авыл”, “Тәфтиләү”, “Бала белән Күбәләк” һәм башка көйгә  салынган әсәрләрен   тамашачы  хөкеменә  тапшырды.       Төрле елларда укыткан ветеран укытучыларның катнашуы да ямь өстенә ямь өстәде.  Чын мәгънәсендә җыр-моң бәйрәме булды ул. Бәйгедә катнашучылар үз талантларын  гына  күрсәтеп калмады, бәлки көндәшләренең чыгышларын тыңлап, тәҗрибә дә тупладылар. 


   Килгән кунаклар, конкурсантлар Г.Тукайның   130 еллыгына багышланган  иҗат  күргәзмәсе  белән  таныштылар.   Күргәзмәдә  укучылар  тарафыннан  ясалган  әкият  геройлары, татар  һәм рус  телләрендә  иншалар,  фәнни-эзләнү  эшләре, рефератлар  һәм  балалар  иҗат  иткән  әкиятләр, шигырьләр  урын  алган  иде.


   Жюри  тарафыннан  конкурсантларның уйнау осталыгына, сәхнәдә үз-үзләрен тотышына гына түгел, ә бәлки күңел биреп уйнау, яңалыкларга өстенлек биреп башкаруына да игътибар бирелде.


       Конкурсантларның  барысы  да  төрле  дәрәҗәдәге  дипломнар, истәлекле  бүләкләр, шәһадәтнамәләр һәм рәхмәт  хатлары  белән  бүләкләнделәр.


   Фестиваль оештыручылар һәм катнашучылар күңелендә якты эз калдырды.





Шакирова Ләйсән Мансуровна,


Өчиле төп гомуми белем мәктәбе тәрбия эшләре буенча директор урынбасары 

























































































                


Тукайга


                  Туган телен сөяргә,


                  Кемнән үрнәк алабыз?


                  Безгә мирас калдырган


                  Ул безнең Тукаебыз.


                  Туган телен белергә


                  Тиеш татар баласы


                  Тукаебыз – тел сакчысы,


                  Әдәбият патшасы.





Тукай килер шикелле.





      Яз җилләре алып килде сине,


      Җылы нурлар назлап үптеләр.


      Яз ташкыны белән сугарылган


      Күңелеңә аклык сиптеләр.


      Саф күңелең,җырлы телең белән


      Син халыкның күңелен яуладың.


      Балкып кына үттең, иртә киттең


      Тукай бабай була алмадың.


      Моңлы сазың үлми,шигърең яши,


      Җырга сала  халкың исмеңне


      130 ы тулган көндә


      Тукай кайтып килер шикелле.








          Әнием – укытучы!





Гаять катлаулы һөнәр ул-


Укытучы булуы.


Моны үзем дә беләмен:


Әнием – укытучы.


Бик күп дәфтәрләр тикшерә,


Дәресләр дә аңлата.


Ә балалар адым саен


Сорау биреп аптырата.


Нигә алай?Ник болай? да,


Каян барлыкка килгән?!


Токымнар, төркемчәләр,


Нәселдәнлек ни икән?


Мәктәптә дә өлгерә


Өйдә дә ул җитешә.


Ошарга тырышам мин дә


Сөекле әниемә!

Туган як





Әкияткә тиң туган ягым-


Энҗе тәңкәле кышы.


Язларын кыштан аера


Аҗаганнар балкышы.





Урманнары сихри-серле,


Яши, диләр, Шүрәле...


Табигатьнең матурлыгын


Безгә килеп күр әле...





Елга- күлләр көмеш сулы-


Ятып эчәргә ярый.


Басма өстендә Су анасы


Алтын чәчләрен тарый...





�





                


                                Гөлләрем





Безнең өйдә гөлләр бик күп.


Чәчәкле,


Төрлеләре.


Алар белән гел серләшәм.


Булсын дип күңелләре.


Сулар сибәм,


Сыйпап үтәм


Яннарыннан киткәндә


Алар мине аңлый кебек


Кәефләрем беткәндә.


Чәчәкләрем, гөлләрем!


Сезсез үтми көннәрем.





    Бөек Җиңү





Майлар җитә, майлар җитә,


Бөек Җиңү айлары.


Орден – медальләрен тага,


Сугыш ветераннары.





 Җиңү алып килдегез сез,


 Туган илкәебезгә.


 Сәламәтлек, озын гомер-


 Бездән теләк шул сезгә.





 Язлар саен яңаралар,


 Сугыш җәрәхәтләре.


 Бик күп кайгы алып килде,


 Фашист бәдбәхетләре.





  Киләчәктә тормышыбыз,


  Бәхетле, тыныч булсын.


  Бомба шартлаган авазлар,


  Үткән гасырда калсын.





                     


                                       Минҗанова Фирүзә,


                 Яңа Кишет төп гомуми 


           белем мәктәбенең 7 сыйныф укучысы

       Җиңүчеләрне котлыйбыз!         





 14 нче апрель көнне Арчада бөек татар шагыйре Габдулла Тукайның иҗатын өйрәнүгә багышланган V Республикакүләм Тукай укулары булып узды. Әлеге бәйгедә Яңа Кишет төп гомуми белем мәктәбенең 8 нче сыйныф укучысы Фазылҗанов Айтуган  һәм 9 нчы сыйныфтан Йосыпова Кадрия "Г.Тукай иҗаты иллюстрацияләрдә" номинациясендә чыгыш ясадылар. Нәтиҗәдә, Фазылҗанов Айтуган 1урын),  Йосыпова Кадрия 3 урын  алды. Афәрин, кадерле укучылар! Сезне зур җиңүегез белән котлыйбыз, киләчәктә дә иҗади уңышлар телибез!


А. М. Җамалиева,


Яңа Кишет төп гомуми белем мәктәбенең татар теле һәм әдәбияты  укытучысы





Афәрин, Инсаф!                  � HYPERLINK "https://edu.tatar.ru/arsk/n-kishet/sch/n-kyrlai/sch/read-news/1094639" �


 


18 апрельдән 23 апрельгә кадәр Мәскәү өлкәсе Королёв шәһәрендә XVII “Йолдызлык-2016” Бөтенроссия олимпиадасы булып узды. Биредә Арча районы Яңа Кырлай урта гомуми белем мәктәбенең 9 нчы сыйныф укучысы Солтанов Инсаф катнашты. Олимпиада программасы бик эчтәлекле төзелгән: катнашучылар Космонавтика музеенда булды, “Очулар белән идарә итү” үзәгенә сәяхәт кылды, үзләренең эзләнү эшләрен яклады. Россиянең төрле өлкәләреннән җыелган космос белән кызыксынучылар Юрий Гагарин исемендәге “Йолдыз шәһәрчеге”н, Мәскәү шәһәрендә урнашкан “Космонавтларның мемориаль музее”н, “Россиянең Хәрби-һава көчләре музее”н күрү бәхетенә иреште. Нәтиҗәләр дә сөендерерлек: Солтанов Инсаф “Йолдызлык-2016” Бөтенроссия олимпиадасында 5 нче урын алып, Россия Мәгариф һәм фән министрлыгының Дипломы һәм кыйммәтле бүләгенә лаек булды. 


�                                И. М. Шакирова,


Яңа Кырлай урта  мәктәбенең тәрбия


 эшләре буенча директор урынбасары











Табигать зары





    Борын –борын заманда куе урманда бик күп җәнлекләр яшәгән. Алар барысы да дус, тату булганнар.Урманның бик матур аланлыгында ял иткәннәр, тәмле чәчәк хуш исләренә сокланып, тәмле җиләкләр белән сыйланганнар.  Аланлык янындагы  зифа каен кызы бу тормышка бик сокланып гомер кичергән.  


   Көннәрдән беркөнне бу аланга бер төркем балалар ял итәрә килгәннәр. Төрле уеннар уйнап, тәм-томнар белән сыйланып кайтып киткәннәр. 


      Каен кызы борчуга төшкән, болар үзләре артыннан бер чүпләрен дә җыймаганнар. Шул ук төнне үк аланлыкка Шакшыкай белән Явызкай килеп ияләшкән. Үзләре артыннан бик күп микробларны да иярткәннәр. Бу вакыйгадан соң җәнлекләр дә бу аланга килми башлаганнар. Каен кызына бик күңелсез булган. 


       Көннәрдән беркөнне балалар аланга кәрзиннәр күтәреп  җиләк җыярга киләләр. Ни күрсеннәр аланда бер җиләк тә юк. Анда-санда бер-ике үлән үсеп утыра. Болар бик гаҗәпләнәләр. Шул вакыт каен кызы телгә килә: 


-	Сез пычратып киткәннән бирле монда Шакшыкай белән Явызкай ияләште. Бөтен табигатьне пычратып, рәнҗетеп яталар. 


-	Нишәләргә инде безгә, - дип аптырашта калалар балалар. 


Алар кояшка мөрәҗәгать итәләр. 


-Кояшкай, кайнар нурларың белән киптереп бетер әле шуны, - диләр.


- Юк инде, мин сезгә алай гына ярдәм итә алмыйм, - ди кояш. 


-Җилкәй, очыртып алып кит әле шул чүп-чарларны, - диләр.


-Очыртып кына алардан котылап булмый шул, сез аланны үзгез чистартырга тиеш , - ди җил. 


Шуннан балалар бөтен чүпләрне җыеп алып кайтып китәләр, әтиләре өйләренә кайткач, яндыралар. Алан ямьләнеп китә: чәчәкләр җанлана, күбәләкләр оча башлый, каен кызына кунып кошлар җыр суза. Каен кызы шатланып туя алмый:


-Балалар, табигатьнең яшәеше, матурлыгы сезнең кулда, шуны онытмагыз,-ди. 





Алданган төлке





   Кырлай урманында бик хәйләкәр, бик матур  төлке яшәгән ди.   Бик тәмле ашарга яраткан ди матуркай.  Җәйге кояшлы көндә азык эзләргә чыгып китә хәйләкәр.  Бара-бара торгач , Кишет буендагы елгага килеп җитә бу.  Елга тулы каз- үрдәк йөзә.  Төлкекәйнең күзләре ялтырый башлый.  Куе таллар арасыннан телләрен ялмап карап-карап торгач, бераз үссеннәр әле болар, соңрак килермен дип урманына кайтып китә.


   Көн  артыннан, көн  үтә.  Сары көз килеп җитә, көннәр суыта башлый.  Түземсезлек белән көткән көн килеп җитә.  Инде вакыт җиткәндер, дип капчыкларын асып төлкекәй күлгә китә. Зур өметләр белән килгән хәйләкәр, барып җитсә,  шакката ни күзе белән күрсен елгада бер каз да, бер үрдәк тә калмаган, барысыннан җилләр искән.  Кая китәргә өлгергәннәр икән дип уйлый икән  төлкекәй.  Өлгереп җиткән кошларның җылы якка китүләрен  уйлап та карамаган ул.  Менә шулай юләрлеге аркасында алдануына эче пошкан төлкекәйнең.   Борын  салындырып  урманына  кире кайтып киткән ул .





                                                                                      Сабирҗанов Салават,


                                                                Яңа Кишет төп гомуми белем мәктәбенең 


                                                                           7 нче сыйныф укучысы

Рахимҗанова Алия,


Яңа Кырлай урта мәкутәбенең 


10 сыйныф укучысы





“Болгар радиосы”ның “Чәк-чәк шоу” иртәнге радиопроекты алып баручылары бездә кунакта!


      22 апрель көнне  “Болгар радиосы”ның “Чәк-чәк шоу” иртәнге радиопроекты алып баручылары бөек шагыйребез Габдулла Тукайның тууына 130 ел тулу уңаеннан Кушлавыч, Өчиле һәм Яңа Кырлай авылларына сәяхәткә чыктылар, “Тукай эзләре буйлап” акциясен оештырдылар. Чарада укучылар гына түгел, бөтен авыл халкы да катнашты. Мәктәбебез укучылары Тукай иҗатын яратып өйрәнүләрен шигырьләр  аша  күрсәттеләр. Кунаклар  халыкка  күрсәтер  өчен  үзләре белән Казан шәһәренең  Г. Тукай музеенда сакланучы шагыйрьнең шәхси әйберләрен алып кайттылар. Чарада шулай  ук Татарстанның халык артисты Миңгол Галиев  һәм  “Казан егетләре” төркеме катнашты. Укучыларыбыз һәм авыл халкы интерактив уеннарда катнашып, истәлекле бүләкләргә лаек булдылар. Әлеге җырлы бәйрәм барыбызда да бәйрәм рухы алып килде.





�




















10101088110





.


�         


          Тукае булган халык бәхетле!


   26 апрель – татар шагыйре  Габдулла Тукайның  туган көне  Татарстанда күркәм традициягә әверелеп, Туган тел көне буларак билгеләп үтелә. Югары шигъриятнең какшамас күперләре белән төрле мәдәни традицияләрне бергә кушып, шагыйрь Россиягә һәм бөтен дөньяга татар рухының байлыгын күрсәтте, төрле милләт һәм дин вәкилләрен тынычлыкка, дустанә яшәүгә һәм хезмәттәшлеккә өндәде. Тукайда эчкерсез ватанпәрвәрлек, туган җиренә карата мәхәббәт, рухи тамырларына тугрылык һәрвакыт алдынгы карашларга ачыклык, татарларның рус халкы һәм бөтен төрки дөнья белән бердәмлегенә ышаныч белән үрелеп барды. Кыска, ләкин иҗади казанышларга бик бай тормыш кичереп, ул татар әдәбиятында гына түгел, халык күңелендә дә җуелмаслык эз калдырды. Горурланып һәм хөрмәтләп, аны “безнең Тукай” дип атый алабыз.


     Бу көн - татар халкының бөек шагыйре Габдулла Тукайның туган көнендә мәктәпләрдә оештырылган Тукай айлыгына нәтиҗәләр ясау көне дә. Тукай айлыгы кысаларында оештырылган чараларның максаты – татар теленә, Габдулла Тукай әсәрләрен өйрәнүгә кызыксыну  тудыру, туган телгә ихтирамлы караш тәрбияләү.  


   Габдулла Тукайның тууына 130 ел тулу уңаеннан төрле чаралар уздырылды, укучыларыбыз тарафыннан Г.Тукай әсәрләренең геройларын төрле яклап чагылдыру күздә тотылды. Кулдан эшләнгән әйберләр, төрле иллюстрацияләр, сәхнәләштерелгән эпизодлар моның ачык мисалы булып тора. Үткәрелгән бәйгеләр, фәнни конференцияләр Г. Тукай тормыш юлын һәм иҗатын төрле яклап тирәнтен өйрәнергә ярдәм итте. Укытучылар һәм укучылар әлеге чараларда актив катнаштылар, куанычлы нәтиҗәләр күрсәттеләр. Һәрвакыт шулай бердәм булыйк, бергә эшлик!


                                                                  Милли  мәсьәләләр буенча методист 


                                                                 Мостафина Энҗе Габдулатҗан кызы

Сеңелкәшем бар минем!





Бер иптәш кирәк миңа,                                                                           Энекәш кирәк миңа.     


                                     (Р.Миңнуллин)  


                                                                                             


Ә минем андый хыялым


Күптән тормышка ашты.


Әнием миңа бик матур 


Сеңелкәш алып кайтты.





Өйдә миңа менә хәзер


Күңелсез түгел бер дә.


Нәни тәти сеңлем  белән


Без һаман бергә-бергә.





Дәресләрне аннан башка


Хәзерләп булмый һич тә.


Кирәк китап- дәфтәрләрне


Бер дигәнче китерә.  





Хәзер мәктәптән көн саен


Аны сагынып кайтам.


Усал  булса да сеңлемне 


Бик тә, бик тә яратам.








Без-Тукай оныклары





Әкият,шигырьләрең аша


Күпме тәрбия алдык без.


Бик күп иҗат җимешләрең


Инде яттан беләбез.





Синең йөргән сукмаклардан


Менә без дә йөрибез.


”Туган тел”не,”Тәфтиләүне”


Рәхәтләнеп көйлибез.





Һәр тарафта горурланып,


Без дә әйтә алабыз:


Без-Тукайның оныклары,


Тукай  -безнең бабабыз





Шакиров Илсаф, 


Өчиле төп гомуми белем мәктәбе, 


6 сыйныф укучысы

                                   Буран 


                        (Тукайга ияреп....)





Җылы өйдә  яттым да, чыктым урамга, ә анда:


Кар оча, кар себрелә, кар котрына һәм кар ява.


Кар бәрә йөзгә рәхимсез, күз ачкысыз бу буран


Эш ясыйм дип кешеләргә,бар җиһанны тутырган.


Төн караңгы, давыл дулый, шомлана бит күңеле


Күктәге ай да куркынган: бер сары, бер ак төсле,


Мин барам бер тар сукмактан, күренми һичбер кеше,


Бары  җил  котыра, ярсый, бернигә китми исе.


Әйтерсең, ычкынган баудан Каф тау арты җеннәре, 


Я булмаса, бала-чага  тузгыта  мендәрләрне.


Кар булып җирдә очамы ушбу мендәр йоннары?


Мамык кебек йомшак түгел, чеметә борыннарны.


Сукранам мин, бара алмыйм, аяк көрткә төртелә,


“Нәрсә калган сиңа,-“ диеп гүя миннән ай көлә.


          


                Ай һәм кояш





Һималая тау өстендә серле ишек , 


Кояш өчен Ходай аскан алтын бишек; 


Җил фәрештә йокысына сакта тора, 


Тирбәтә һәм ихласланып укый дога.





Кояш йокысыннан уянуга исә, 


Җил шул вакыт җилбер-җилбер итеп исә; 


Йөгерек җил һәр нәрсәгә тиеп үтә: 


“Уяныгыз, торырга  да вакыт җитә!”





Таң атуга эшен башлый Кояш агай, 


Җылы урнын ала аның энесе Ай: 


Йоклый бергә йолдызлар да өелешеп, 


Чулпан йолдыз бераз кала китми кереп.





Тәмле йоклап Ай бишектә мәгърибкәчә, 


Йолдызлары белән чыгып, нурын чәчә; 


Ике туган агай-эне - Кояш һәм Ай -


Дус һәм тату, шатлык өләшәләр шулай.











                                Гобәйдуллина Нәзилә,


            Яңа Кишет төп гомуми белем мәктәбенең 


                           6  сыйныф укучысы








111111111111111112111111111111111





   2





Гаиләм җылысы





     Һәркемнең туган йорты, гаиләсе була. Гаилә ул – иң җылы учак. Гаилә никадәр нык булса, аның җылысы да шулкадәр көчле була.  Гаилә ул - сине яклый, саклый торган бер оя . Бу ояда кеше үзен тыныч, усаллыклардан сакланган итеп тоя. Һәркемнең тормышы туган йорттан, гаиләдән башлана. Гаилә тормышта иң кирәкле әйбер булып тора. Элек-электән гаиләләрдә гореф-гадәтләр сакланып килгән. Һәр гаиләнең дә истәлекле, иң мөһим көннәре бар. Бәйрәмнең кайсы да җанга ял алып килә.Мәсәлән, туган көннәр,өйләнешкән көннәр һәм башкалар. Дөньяда туган көнне уздырмаган, үткәрмәгән кеше юктыр.   Балачактан ук үткәрелгән тагын бер бәйрәм - “ Әни бәйрәме”.  Дөньядагы иң зур, иң мөһим бәйрәм булып истә калган. Шуңа җанга бигрәк якын. Кояшлы язны алып килүе белән ул күңелгә тагын да җылылык өсти, йокыга талган өметләрне уята. Бигрәк матур яңгырый бу 8 Март дигән сүз! Җир йөзендә һәр хатын-кызны бәхетле иткән көн бит бу. Әни ... Һәр кеше өчен иң кадерле, иң сөйкемле зат ул!  Ә әнкәйнең куллары иң-иң җылы, иң-иң кадерле куллардыр, мөгаен.


     Минем гаиләгә килгәндә, безнең гаилә биш кешедән тора: әтием, әнием,апаем, мин һәм энем. Безнең гаиләбез бик дус. Без бергә  концертларга, кунакка йөрибез. Туган көннәрне, бәйрәмнәрне бергәләп үткәрәбез.


     Минем әтием - Рамил. Ул акыллы, көчле, ярдәмчел, юмарт. Кирәк чакта ул һәрчак ярдәмгә килә, тынычландыра. Ул яныбызда чакта безгә бик рәхәт.


     Әнием Надия исемле. Ул бик матур, ягымлы. Аның белән бик күңелле. Әнием миңа дәрес хәзерләргә булыша. Ул тәмле ашлар пешерә. Әнием китапханәче булып эшли. Китапханәче эше җиңел эш түгел, ләкин әнием үз эшен бик яратып эшли. 


      Апаем Лилия бик  тырыш, ярдәмчел, кечкенә энемне бик тә ярата.Ул институтта укый.


      Мин - Йосыпов Рәсим. 9 нчы класста укыйм.Мин мәктәптә яхшы билгеләргә генә укырга тырышам. Әниләргә өй эшләрендә, энемне карарга булышам.


   Безнең гаиләдә иң истәлекле көн -туган көн. Бер өстәл артында туганнарың белән утыру ничек рәхәт бит!Тормышыңның иң рәхәт көне, тик гомерләр дә шул көнне кыскара. Шуңа да карамастан, 70 яшьтән узган әби-бабайлар моны белсәләр дә туган көннәрен бик тә шатланып, түземсезләнеп көтеп алалар. Шуңа күрә үзеңә бирелгән рәхәт куанычлы көннәрне туганнарың белән каршыларга кирәк.


Йосыпов Рәсим,


Яңа Кишет төп гомуми белем 


мәктәбенең 9 нчы класс укучы 


















































































































































Уңыш


            (Г. Тукайның “Бәхет” мәсәленә ияреп язылды)


    Уңыш кешеләргә ярдәм итү теләге белән юлга чыккан. Менә ул юлында очраган беренче өйнең ишеген шакыган. Ярлы гына яшәп ятучы ир белән хатын аны куанып каршы алганнар. Алар Уңышка бик ышанганнар. Ул кергән көннән аларның эше гел уңай гына барган, алар күп нәрсәгә ирешкәннәр. Уңыш икенче йортка килгән. Элеге йортта урта хәлле кешеләр торган. Үзләренең ишеген шакыган Уңышка алар да бик шат булганнар. Бергә яшәгән көннән башлап, тормышлары тагын да яхшырган, уңышлары күп булган. Уңышның байларны да сынап карыйсы килгән. Ул шәһәрнең иң бай кешесенә килгән. Бай аны: “Синнән башка да тормышым көйле,-“ дип кире борган. Уңыш аңа: “Мин булмасам, бик көйле булмас иде әле,-“ дип чыгып киткән. Шул көннән байның юллары уңышсыз тәмамланган. Әлбәттә, бай үкенгән, ләкин соң булган.


      Чыннан да, тормышта һәрвакыт уңыш килми. Ә килгән уңышны сакламау- ахмаклык. 





                                Гобәйдуллина Нәзилә,


            Яңа Кишет төп гомуми белем мәктәбенең 


                           6  сыйныф укучысы

Хыял


        Борын-борын заманда яшәгән ди бер ир белән хатын. Бу гаилә бик тату яшәгән. Аларның Динә исемле бик матур һәм бик эшчән кызлары булган. Аны бик яратканнар. Ләкин Динә, сеңлесе булмаганлыктан, бик боегып йөргән.


          Менә беркөнне Динә төшендә бер тылсымчы картны күргән. Тылсымчы карт Динәгә әйткән: ”Динә, син сеңлең булуын теләр идеңме?”


   Әйе, тылсымчы, мин бик теләр идем, - дигән Динә. Шулай дигән дә, уянып та киткән. Уянгач, гел шул тылсымчыны уйлап йөри икән бу. Эшләрен бетергән дә, өйдәгеләрдән рөхсәт сораган да урманга киткән кыз. Урман юлыннан барганда ул  бер кечкенә генә кызны очраткан һәм сорау биргән:”Кем син?”


Мин - яфрак кызы. Мине тылсымчы карт яфрактан кызга әверелдерде, - дигән кызчык. 


       Динәгә бу кызчык бик ошаган, ул аны өенә алып кайткан. Зилә дип исем дә кушкан. Әти-әнисеннән Зиләне үзләрендә калдырырга рөхсәт бирүләрен үтенгән. Алар каршы килмәгәннәр. Бик дус һәм тату гына гомер итә башлаганнар. Көннәр, айлар үткән. Инде алтын көз дә җиткән. Агачтагы яфраклар саргаеп, җиргә коела башлаганнар. Бу көннәрдә Зиләнең дә бер дә кәефе булмаган. Ул саргая, кибә башлаган. 


        Ә бер көнне алар Динә белән урамга уйнарга чыкканнар. Шунда көчле җил чыккан да Зиләне күтәреп алган. Бөтерелә-бөтерелә торгач, Зилә янә яфракка әйләнгән һәм әкрен генә җиргә яткан. Динә йөгереп барып аны кулына алган.  Иң кадерле әйберседәй саклап, өйгә алып кергән дә иң түргә куйган. Динә иң якын дустын югалтуына бик кайгырган. Көн саен Ходайдан бер иптәш сораган. Ә беркөнне Динәгә бик куанычлы хәбәр килгән. Аның энесе туган. Динәнең дөньясы түгәрәкләнгән, күңеле шат, ди.  Шулай да ул еш кына Зиләне дә искә ала икән. Ә бәлки, миңа бу энекәшне ул җибәргәндер, дип тә уйлаган ул. Кем җибәрсә дә җибәргән, сабыр иткән –морадына җиткән, дигәндәй, Динә дә бу хыялының тормышка ашуын зур сабырлык белән көткән бит. Бу гаиләгә хәзер дә сокланып туя алмыйлар. Барысы да чибәрләр, эшкә уңганнар, ди. Аларны олысы да кечесе дә хөрмәт итәләр, ди. 





Керпекәй


       Борын – борын заманда киң, кара урманда иксез – чиксез җанварлар, кош – кортлар яшәгән. Һәр җәнлекнең үз гаиләсе, балалары булган.


    Беркөнне керпенең бик матур кечкенә керпекәе туа. Ул үсә төшкәч, бик кызыксынучан була. Дөньядагы бар нәрсәне дә беләсе килүе бар җәнлекләрне шаккаттыра. Беркөн кичен ул әнисеннән: “ Әни, ә җир шары нинди формада? “- диеп бик үзенчәлекле сорау бирә. Керпе үзләренең борынгыдан уйланган, олылар тикшергән серен ача :  “ Улым, без бик зур бер тәлинкә өстендә яшибез, ә тәлинкәне зур- зур керпеләр тотып тора, - дигән. 


      Керпе баласы барлык җанварлар да шулай диеп уйлыймы икән дип, урман буйлап сәяхәткә чыга. Бара- бара керпе баласы тиен балаларын күреп ала һәм аларга үзенең соравын бирә. Тиеннәр үзләренең җир шарын бик зур бер агач өстендә тора диеп сөйлиләр. Керпе баласы аларга бер сүз дә дәшмичә китеп бара. Ул күпмедер вакыттан соң куяннар аланына килеп җитә. Алар керпе баласына үзләренең бик зур бер тузганак эчендә яшәүләрен сөйлиләр. Керпе шуннан соң җәнлекләрнең иң белемлесенә - ташбакага килеп җитә. Керпе баласының әлеге соравына ташбака мондый җавап кайтара:


 - Беләсеңме, керпекәй, һәр җәнлекнең үзенең борынгыдан килгән фаразлаулары бар: кемдер үсемлекләр куатенә, кайберәүләр җәнлекләрнекенә ышана, ә чынбарлыкта җир шарының түгәрәк икәнлеген әле күпләр белми, һәм син үзеңнең кызыксынучанлыгың белән дөрес юлны сайлагансың...


   Ташбаканың акыллы сүзләре керпе баласын уйланырга мәҗбүр итте һәм ул әлеге яңалыгын  дуслары белән дә бүлеште. 


Садыйкова Динә,


            Яңа Кишет төп гомуми белем мәктәбенең 


                           6  сыйныф укучысы

Өйгә кадәр озатып куйды,


Очкычына утыртып,


Кычкыртып менеп тә китте,


Калдым исләрем китеп....


Ә колакның нәкъ төбендә


Будильник чыңлый икән,


Мәктәпкә барасы бар ич,


Торыр чак килеп җиткән!


Менә, дуслар, шул көннән соң


Мин һаман хәрәкәттә.


Саф һавада уйнаулары


Бигрәкләр дә рәхәт лә!


Менә күрерсез әле


Очучы булачакмын!


Гагарин абый шикелле


Галәмне колачлармын!





                      Шакиров Илсаф, 


Өчиле төп гомуми белем мәктәбе, 


6 класс укучысы














Очучы булачакмын!





Аяз төндә тәрәзәдән


Мин күк йөзен күзәтәм.


Ай да көләч, йолдызлар да 


Яктырталар, гәламәт!


Эх, мин әйтәм, йолдызларны


Якыннан күрсәң  иде.


Ай читенә менеп басып,


Фотога төшсәң иде!


Галәм турында галимнәр


Әллә ниләр сөйлиләр.


Планеталар,ай турында...


Ниләр генә белмиләр!


Әнә шулай хыялланып,


Йокыга да киткәнмен.


Берчак шулай күзем ачсам,


Айга менеп җиткәнмен!


Ә андагы тамашаны


Сөйләп бетереп булмый...


Тирә-юньнең матурлыгын


Күреп күзләрең туймый!                                                                         


Саумы, энекәш, диеп,


Гагарин каршы алды.


Галәм белән таныштыргач,


Кул болгап, озатып калды.


Ул миңа галәм турында


Сөйләде озак итеп.


Очучы булу тарихын


Тыңладым исем китеп.


Аңа үземнең серемне


Чишәргә туры килде.


Космонавт буласы кешегә


Үл киңәшләрен бирде.


Дускай, диде, хыялыңны


Туктамый чынга ашыр.


Тырышып укып, имтиханны


“4” һәм “5” легә тапшыр.


Көн дә бер дә иренмичә,


Син күнегүләр яса!


Чаңгыда шу, йөгер,уйна,


Компьютерда утырма!


Юрий абый истәлеккә


Кесәгә йолдыз салды.


Ракетасы янында


Фотога төшереп алды.

                  2016 нчы елның Тукай исемендәге Дәүләт премиясе ияләре





    26 апрель М. Җәлил исемендәге Татар дәүләт опера һәм балет академия театрында Туган тел көненә һәм татар халкының бөек шагыйре Габдулла Тукайның тууына 130 ел тулуга багышланган тантана узды. Чарада Татарстан Республикасы Президенты Рөстәм Миңнеханов, ТР Дәүләт Киңәшчесе Минтимер Шәймиев, ТР Президент Аппараты җитәкчесе Әсгать Сәфәров, ТР мәдәният министры Айрат Сибагатуллин, ТР Дәүләт Советы Рәисе урынбасарлары Римма Ратникова, Татьяна Ларионова һәм башкалар катнашты. Иң элек, быел татар мәдәнияте дөньясында иң абруйлы бүләк - Тукай исемендәге Дәүләт премиясенең 53 нче тапкыр бирелүе турында игълан ителде, 1958 нче елда гамәлгә куелган Тукай премиясе тарихы турында мәгълүмат бирелде. Татарстан Республикасы Президенты Рөстәм Миңнеханов тантанада катнашучыларга мөрәҗәгать итеп: "Бездә бүген өч зур бәйрәм – Туган тел көнен, Габдулла Тукайның тууына 130 ел тулуны билгеләп үтәбез һәм Тукай исемендәге премияләр тапшырабыз”, - диде. Президент бу кичәдә IV Бөтендөнья татар хатын-кызлары форумына  килгән 600 гә якын хатын-кыз катнашуын әйтеп үтте. Р. Миңнеханов ассызыклаганча, гореф-гадәтләрне саклар өчен бик күп эшләргә, тырышырга кирәк. “Без һәммәбез дә телебезне, гореф-гадәтләрне саклауга үзебезнең өлешебезне кертергә тырышабыз. Киләчәктә дә телебез үсеше өчен көрәшербез дип ышанам”, - диде республика башлыгы. Чыгышыннан соң Рөстәм Миңнеханов 2016 нчы елда Г. Тукай исемендәге Дәүләт премияләренә лаек булган шәхесләрне бүләкләде, аларның һәммәсенә рәхмәтен җиткерде. Дәүләт премияләре түбәндәге кешеләргә бирелде: Нәҗип Фәйзрахман улы Исмәгыйлевка (Нәҗип Нәккаш) - Г.Тукай шигырьләрен файдаланып эшләнгән шамаил, ләүхә цикллары, Казанның «Ярдәм» һәм Түбән Каманың Шәңгәлче авылында урнашкан мәчет дизайннары өчен; Газинур Васикъ улы Моратовка (Газинур Морат) «Кош хокукы: шигырьләр һәм поэмалар» китабы өчен; «Болгар цивилизациясе. Меңьеллык юл» киң мәйдандагы сәнгати экспозиция инсталляциясе өчен түбәндәге авторлар кергән иҗат коллективына: Илья Николаевич Артамонов (проектлаучы рәссам), Александр Петрович Леухин (проектлаучы рәссам), Фәрит Рәшит улы Вәлиуллин (монументчы рәссам), Рәшит Садри улы Шиһабетдинов (монументчы рәссам), Игорь Васильевич Щетинин (монументчы рәссам), Айрат Габит улы Ситдыйков (Татарстан Республикасы Фәннәр академиясенең А.Х.Халиков исемендәге Археология институты директоры), Рамил Равил улы Хәйретдинов (Казан федераль университетының Халыкара мөнәсәбәтләр, тарих һәм Көнчыгышны өйрәнү институты директоры), Дмитрий Геннадьевич Бугров (археолог, тарих фәннәре кандидаты).

                                                                                              Г. Р. Җәләлетдинова                         


                                                                         Яңа Кишет төп гомуми белем мәктәбенең 


                                                                        татар теле һәм әдәбияты  укытучысы


























                








Ветераннар


Ерак калган сугыш елларының 


Яралары  һаман күңелдә.


Ветераннар йөрәгендә алар


Яши әле, яши бүген дә.





Яуда алган тирән яралары


Көнен, төнен дә.


Фронт юлын  бергә үткән дуслар


Яши һаман күңел түрендә.





Җиңү байраклары  мәңге шулай 


Җилфердәсен илем күгендә.


Җиңү яулап алган ветераннар


Онытылмаслар мәңге күңелдә.





                      Әхмәтҗанова Илүзә, 


Өчиле төп гомуми белем мәктәбе, 


9 класс укучысы














